
ТИХОН ПЕТРОВИЧ

	Физикийн багш Тихон Петрович манай багш нарын хамгийн ахмад нь байлаа. Ойролцоо насны Игнат Захарычаас тэр бээр үе мултарсан ах байсан юм. 

	Газар зүйн багш Игнат Захарыч өндөр шөрмөслөг, гялаан халзан, ямаан буурал сахалтай, нуруу цэх, алхаа түргэн билээ. Усан цэргийнх шиг өргөн хар өмд, босоо захтай жигүүн цамц, банхар хар гутал өмсөх бөгөөд алив юманд хянуур нямбай, бүх хүүхдийг нэрээр нь мэднэ. Хэрэг явдлыг дугуй өнгөрөөнө гэж үгүй, загнахаа ч сайн загнана.

	Тихон Петрович бол нуруу намхан, мөр бөгтөр, дэндүү хөгшин, хонхоор ангид амжиж ирэхийн тулд завсарлагааны дундуур багш нарын контороос гарч гэлдэрнэ. Хөлөө дөнгөн данган зөөж тавих бөгөөд шатны гишгэм бүхэнд гурав алхдаг байлаа. Тэр бээр хошмогтой сюртук, дороо нугалаагүй судалт өмд, хуучин генерал шаахай өмсөж, ирмэг нь сэмэрсэн хар торгон зангиа хүзүүндээ зангиддаг байлаа. Нүдний нь хараа хэвээрээ, шил ч зүүхгүй, тэгсэн мөртөө сурагчдаа ялгаж мэдэхгүй, гудамжинд уулзаад ч танихгүй. Хагас зуун жил багшилж нэгэнт тогтсон хоолой нь чанга тод сонстох боловч хааяа бас чамин аялга оруулж ярих нь бий.

	Насны туйлдлаас болж хүрээлэн буй ертөнцөөс дэндүү тасарсан, тэртээ эрин цагийн этгээд сонин мөртөө өрөвдөж хайрламаар нэгэн билээ. Түүнийг бас л өндөр настай Игнат Захарычтай зүйрлэн үзэхэд даанч найдваргүй зөнөсөн нь улам ч тод мэдэгдэнэ. Бусад залуувтар багшийн дэргэд Тихон Петрович зүгээр л нэг настай хүн шиг харагддаг бол Игнат Захарычийн хажууд хоёр дахин хөгшин харагдана.

	Ядуу дорой, өндөр настай, өвчтэй багш нарыг сурагчид хэчнээн муухайгаар дооглон тохуурхдаг тухай би бишгүй л уншсан боловч Тихон Петровичийг тэгж байхыг нь үзсэнгүй. Харин ч өвгөнийг өрөвдөн хайрладаг байлаа. Түүний хичээл дээр бусад хатуу чанд залуу багш нарын хичээл дээр байдгаас дутуугүй томоотой сууна. Ямар ч л байсан Игнат Захарычийн хичээл дээр суудгаас илүү сахилгатай байдаг байлаа.

	Газар зүйн багш гярхай сэргэлэнгээ гайхуулах санаатай, хэн ч намайг маллаж чадахгүй гэж хөөрлөх дуртай. Ширээн дороо ном нууж унших хүүхэд рүү харцага мэт дайран очиж булаан авна... Гэтэл цаадах нь хэргээр өөрийн нь хичээлийн номыг уншиж суусан байх. Өөр нэг сурагч уруулаа худлаа хөдөлгөхөд Игнат Захарыч ярилаа гэж давшлан очно. Цаадах нь ангийн бүх хүүхдээр гэрч татан хилс гүтгүүлсэн царай үзүүлнэ. Эсвэл бүгдийн нүд хананд хадсан газрын зураг руу ширтээстэй ам нь хамхиастай мөртөө зургаан сарын хэдгэнэ бал цуглуулагчийг ээрэх мэт ангиараа дүнгэнэж гарахад хэн рүү нь дайрахаа мэдэхгүй барьц алдана.

	Тихон Петровичийн хичээл дээр тиймэрхүү юм ерөөс гарахгүй. Хөөрхий өвгөнийг маллах, будилуулах дэндүү амархан болохоор тэгэх сонирхол байхгүй. Тихон Петровичийн хичээл дээр үймүүлэхийг өчүүхэн амьтны шалихгүй хэрэг гэж үзнэ. Конан Дойлийн зохиолыг унших гэсэн хүн мань эрийг өндөр дуугаар Лаваузье-Ломоносовын хуулийг тайлбарлан таниулж байх зуур тухтай нь аргагүй уншиж байж болно. Гэхдээ үүнийгээ аятайхан, мэдэгдэх аргагүй хийнэ л дээ.

	Тихон Петровичийн сурган тайлбарлах нь нуршуу, уйтгартай болохоор анхаарах хүн байхгүй. Гэхдээ энэхэн нүглийг маш чимээгүй байдлаар халхална. Энэхүү гунигтай, өрөвдөм нам гүм Тихон Петровичийн хувьд гомдмоор юм шиг надад санагддаг байлаа. Тэгэхлээр нь би энэ үхээнц нам гүмийг албаар эвдэх гэж худлаа үнэн юм асууж, аль нэгийг нь ойлгоогүй дүр үзүүлнэ. Надад тэглээ гээд дуртай байгаагүй л дээ. Яагаад гэвэл түүнд нэг хэлснээ давтан хэлэх, тэр тусмаа өөр үгээр тайлбарлах хэцүү байдаг байлаа. 

	Тэгээд ч

	— Юу гэсэн үг вэ? Би ойлгомжтой тайлбарлаж байгаа биз дээ? хэмээн их л цөхрөнгүй байдаг сан.

	Би бодлоосоо ухраагүй, Тихон Петровичийг өрөвдөөд зогсохгүй гүнээ хүндэлдэг байсан юм. Нэг удаа би Политехникийн музейд квантын онолын тухай лекцэд суулаа. Би энэхүү ярвигтай, ойлгохын тулд ихээхэн бэлтгэл хэрэгтэй лекцэд суухдаа энэ хорвоо гэгч бидний сурах бичигт байдгаас илүү учир битүүлэг зүйл юм аа гэдгээс өөр юм ойлгодоггүй байлаа. Харин гайхалтай нь тэнд би Тихон Петровичтай тааралддаг юм байна.

	Тэр бээр Ньютоны физик заадаг, өөрөө бараг Ньютоны үе тэнгийн хүн атал, олон жилээр үнэмшиж явсан хуучин ойлголтыг нь бүрмөсөн эвдэж буй шинжлэх ухааны тэрхүү шинэ нээлтийг мэдэх сэн гэж яваа ажээ. Өчнөөн насны эцэст энерги материаллаг юм гэж мэдэх тийм амархан гэж үү? Тэрхүү омголон залуу сонсогчдын дунд Тихон Петрович хар сюртук, торгон зангиатайгаа, дөрвөлжин шугамтай сурагч дэвтэртэй, ямар их сэтгэл хөдлөм байсан гээч?

	Хүүхдийн юм шиг жижиг алхаагаар бүдчин яваа түүний багваахай цэцгийн ноолуур шиг шингэн цагаан үс, улаан ягаан хуйхан дээрээс нисчих гээд байгаа юм шиг хөнгөн сэвэлзэж үзэгдэнэ.

	— Сайн байна уу, Тихон Петрович! хэмээн мэндлэхдээ би газар хүрэн алдтал мэхэсхийж өвгөн багшийнхаа шинжлэх ухааны хөдлөл шинэчлэлд баярлаж бахархсаныхаа бүх учир утгыг энэ л мэнддээ багтаалаа. 

	Тэглээ гээд Тихон Петрович таних биш дээ. Зүгээр л

	— Сайн, сайн байна уу? гэж хам хум мэндлээд өөдөөс ч харалгүй явж одлоо.

	Нэг удаа хонх дуугарчихсан хойно намайг ямар нэг байдлаар дөнгөсөн Борька Ладейниковтай хөөцөлдөн эхлээд партны хоорондуур, сүүлдээ бүр партан дээгүүр бэхний сав хэмх гишгэж, дэвтэр ном унаган элдэж гарлаа.

	Би хэдийгээр хөөцөлдөөндөө улайрчихсан байсан ч одоохон хаалга онгойгоод Тихон Петрович орж ирнэ гэдгийг мэдэж л байлаа. Гэхдээ яах вэ. Би тэртэй тэргүй Игнат Захарыч ч юм уу өөр багш орж ирэхэд хөөцөлдөөнөө зогсоохгүй шүү дээ. Ганц сайн харайгаад би Ладейников дээр бууж, орж ирсэн багшийнхаа хөлд хоёул өнхрөн уналаа.

	Тихон Петрович модон иштэй тойрог зурагчаа шалан дээр унагаж, уурлахаасаа айсан бололтой,

	— Хүүе, яаж байгаа чинь энэ вэ, галзуураа юу? хэмээн хашхирлаа.

	— Дахиад ингэхгүй ээ, Тихон Петрович. Уучлаарай, багш аа! гэж дуулгавартай нь аргагүй хэлээд би суудалдаа очиж суулаа. Түүнд сайн байдгаа батлах өөр нэгэн тохиолдол надад олдсон юм. Яагаад ч билээ дээ, Тихон Петровичид тавдугаар ангийн физикийн дэвтэр нэг удаа хэрэг болсон юм. Гэхдээ үлгэр жишээ болохуйц, бүх хичээлийн тэмдэглэлтэй, Зураг бүрийг нь маш нямбай зурсан дэвтэр хэрэгтэй боллоо. Бэх дусаагаагүй, баллаж сохлоогүй нямбай, аятайхан дэвтэр охидод л байсан боловч зураг нь гэж хариугүй юм байх ажээ. Би зурахаа дөнгөх боловч бэх дусаахгүй гэдэг амаргүй хэрэг байлаа. Тэгээд би зуныхаа амралтаар үлгэр жишээ дэвтэр хийж ирье гэж Тихон Петровичид амлав. Энэ ажилтай би гурван долоо хоног ноцолдож, загасчлах, хөл бөмбөг тоглох, гахай цохих, ойд аялах зэрэг тосгоны амьдралын баяр баясгалантай гурван долоо хоногоо алдсан билээ. Гэвч би тэрхүү үлгэр жишээ (үнэхээр үлгэр жишээ болсон) дэвтрээ хичээл эхэлсэн анхны өдөр Тихон Петровичид аваачиж өгөөд инээмсэглэхийг нь анх удаа үзсэн билээ. Цагаан сахлын доорх цайвар уруул нь үл мэдэг татвасхийгээд цэнхэрдүүхэн нүдний нь буланд нулимс гүйлгэнэж царай нь ичингүйрэн гэмшсэн юм шиг үзэгдэх нь Тихон Петровичийн баярын инээд ажээ. Гэхдээ манай багш дэвтэр хийлгэхээр надад захиалснаа нэг л мартчихсан юм шиг санагджээ.

	 

	 

	... Энэ өдөр Тихон Петрович манай ангид нэгэн том модон гэртэй халууны шил, цаасан гэртэй бас нэг жижигхэн шилтэй авч ирлээ. Тэр бээр халууны шил гэдэг ямар сүрхий бүтээл болох тухай, зохион байгуулалтын нь онцлог, хэрэглэх арга, Реомюр, Цельс, Фаренгейтын хуваарь гэж юу болох тухай ярилаа... Эмнэлэгт хэрэглэдэг халууны шилний тухай яриа болж, хүний халуун хүйтэн гучин таван градусаас бага байх ёсгүй гэхэд нь би ухасхийн гараа өргөв.

	— За юу гээ вэ?.. Яах гэсэн юм бэ? гэж Тихон Петрович чанга боловч гомдонгуй дуугаар асуулаа.

	— Та ярихдаа хүний халуун хүйтэн гучин таван градусаас доош орохгүй гэж байна. Гэтэл би дөнгөж гурван градусын халуунтай байсан хүүхдийг мэднэ гэлээ.

	Би үнэнээ л хэлсэн юм. Манай байрны найз Колька Поляков хүнд өвчилж халуун нь гурван хуваарь хүртэл унасан тухай би хоёр чихээрээ сонссон билээ. Үүнийг гал тогооны өрөөнд ярилцаад «Ийм халуунтай яаж хүн болох вэ!» гэж хүртэл ярилцаж байсан юм. Гэвч Колька Поляков хүн болсноор барахгүй, хашаа даяараа хамгийн бага халууны аварга болсон билээ.

	— Танай тэр хүүхдийг мэдэхгүй, сонсож байна уу, би мэдэхгүй. Ямар ч л гэсэн хүний халуун гучин таван градусаас доош байх ёсгүй гэж Тихон Петрович батална.

	— Тэр хүүхэд манай байранд суудаг... өвчлөөд халуун нь гуравхан градус болсон юм гэж намайг аяархан хэлэхэд

	— Тийм явдал байж болохгүй гэж би танд хэлж байна шүү гэв.

	— Яагаад болохгүй байх вэ даа. Манай Колька Поляковын халуун гурван градус болсон юм чинь.

	Анги даяар хөхрөн шуугилдав. Би Колька Поляковыг сургуулийн үдэшлэгт нэг биш удаа дагуулж ирсэн болохоор олонх хүүхэд түүнийг мэддэг байсан юм.

	— Чимээгүй гэж Тихон Петрович дургүйцэн гараараа ширээ цохиод, — Амьд хүнд тийм халуун байж болохгүй гэв.

	— Коля Поляков амьд шүү дээ.

	Анги миний энэхүү няцашгүй баримтыг нөхөрсгөөр дэмжиж байлаа. Тэд бодохдоо зөв нь миний талд, Тихон Петрович хэдий их туршлагатай, дадлагатай ч мад тавиуллаа гэдгийг ойлгож байлаа.

	— Надаар тоглоом хийж байна уу? Хүний халуун гучин таван градусаас доош байж болохгүй, мэдэж байна уу! Болохгүй гэж Тихон Петрович уйлагнан хариулав.

	Би багшаа тамлаж байна гэдгээ ойлговч, яалтай билээ. Хэрэв Тихон Петровичийг хүндэлж хайрладаггүй байсан сан бол тэрхүү инээдэмтэй будилуу байдалд нь орхих сон. 

	Игнат Захарыч тэнгисийн хоолой юм уу арал андуурах, тэр ч байтугай тивийн нэр андуурлаа гэхэд алдааг нь хэлнэ үү л гэхээс тэгтлээ зууралдах хэрэг байх сан бил үү?

	— Коля Поляков гурван градусын л халуунтай байсан юм даа! гэж намайг гунигтай боловч зоримог хэлэхэд Тихон Петровичийн царай ямар их цайж, арчаагүй байдалд орлоо! 

	Тэр бээр:

	— За хүү минь, андуурлаа гэж хэл, сонсож байна уу? Андуураа биз дээ чи, алив тэгээд хэлээдхээч! хэмээн гонгинон гуйж байлаа.

	Миний эвдэж хаясан хүүхдүүдийн итгэлийг эргүүлэн олж авахаас нааш хичээлээ үргэлжлүүлэх аргагүй болсныг тэр мэдэж байлаа. Яах хэрэг вэ? Би ер нь үнэнийг үнэний нь төлөө хамгаалсан төдий биш, Тихон Петровичийн төлөө, хоцрогдлыг нь арилгаж төөрөгдлөөс нь гаргах гэж л зүтгэсэн билээ. Дахиад л жаахан хүч гаргахад миний цэл залуу билиг ухааны хүч түүний тархинаа нэвчин гийгүүлнэ гэдэгт би итгэж байлаа.

	Тэгээд би хоолойдоо нулимс тээглэн буйг мэдрэн байж дахиад л:

	— Тихон Петрович! Колька Поляковын халуун үнэхээр гурван градус байсан гэлээ.

	Тихон Петрович сандалдаа лагхийтэл суугаад нүүрээ гараараа таглав.

	Азаар хонх дуугарахад Тихон Петрович амандаа нэгийг үглэсээр нөгөө гайт шилүүдээ цуглуулж аваад ангиас гарч одлоо. Тэгж явах нь улам ч хөгшин болчихсон юм шиг, сэвлэг шиг хэдэн үс ар дагзан дээр нь арчаагүй сэвэлзэж явна.

	Хичээлээс ирэнгүүтээ би шууд Колька Поляков дээр явж орлоо. Тэр бас л өвчтэй байв. Гэхдээ түрүүчийн адил аюултай өвчин биш, гахайн хавдар тусжээ.

	Колька ээжийнхээ ноосон алчуураар хацраа даруулж боогоод баллайка хөгжмийн цар дээр хуулдаг зураг нааж хэвтэнэ. Орны нь толгойд жижиг шүүгээ тавиад дээр нь эм тан, халууны шил тавьжээ.

	— Хүүе, Колька би өнөөдөр чамайг гурван градус халуунтай байсныг багшид хэлсэн чинь үнэмшдэггүй шүү.

	— Аа энэ багш нар ер нь юугаа мэддэг юм бэ гэснээ шүүгээн дээрээс халууныхаа шилийг аваад өөрийнхөө халууныг хумсаараа тэмдэглэж надад өглөө.

	Бүгд ёсоороо байна. Өвчлөх хугацаанд ургаж хир суусан хумс яг л гуравхан хуваарь зааж байна. Харин энэ гурван хуваарийн дор нэгэн урт зураас байх бөгөөд харалдаа нь 36 гэсэн тоо байх ажээ.

	Миний нөхрийн биеийн халуун түргэн тусламжаар хүргүүлэх үедээ 35,3 байж дээ. Халууны шилний хуваарь тэгээс эхэлдэггүй, гучин таваас эхэлдэг болохыг Тихон Петрович яагаад тэгэхэд хэлсэнгүй вэ?..

	 

	 

	Түүнээс хойш олон жил өнгөрлөө. Би сургуулиа дүүргээд Анагаах ухааны дээд сургуульд оров. Бас л нэг удаа Политехникийн музей дээр харьцангуйн онолын лекцэд сууж яваад Тихон Петровичийг харлаа. Өөрчлөгдсөн юм ер үгүй нөгөө л бөгтөр хавчгар мөр, нөгөө л сэвлэг цагаан үс, нөгөө л зөөж ядсан алхаа, дөрвөлжин шугамтай дэвтэр, сюртук, судалтай өмд, генерал шаахай, хар зангиа цөм хэвээрээ.

	Намайг тосон гүйж очоод мэндлэхэд Тихон Петрович хариу мэндэлж байна.

	— Тихон Петрович та намайг санаж байна уу? Би танай 326-р сургуульд сурч байсан шүү дээ гэвэл,

	— За тийм ээ. Миний шавь маш олон шүү дээ хэмээн бувтнав.

	— Би танд зуныхаа амралтаар дэвтэр хуулж өгч байсан шүү дээ... 

	— За тийм ээ... баярлалаа... 

	Яагаад ч өөрийгөө мэдүүлж дөнгөхгүй нь бололтой. Тэгэхэд нь би зүгээр л:

	— Нэг хүүхдийг гуравхан градус халуунтай байсан гэж тантай маргасныг санаж байна уу? гэвэл тэр бээр ольсхийж, цэхэрдүү нүдний нь харц илтэд сэргэн, гялалзаж

	— Тийм юм байж болохгүй дуулж байна уу, болохгүй!.. гэж гомдонгуй боловч чанга, эртний танил дуугаар намайг зэмлэв.

	Ямар ч гэсэн намайг мартаагүй ажээ.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)



	




	1979 оны хэвлэл “ЮРИЙ НАГИБИН : ЦЭНГЭГ ЦӨӨРӨМ” номын ГАРЧИГ

	Ж. Лхагвын орчуулга:

	Цэнгэг цөөрөм

	Өгөөмөр бэлэг

	Унадаг дугуй

	Эрвээхэй

	Цуурай

	Муурын зулзагыг нүдээ нээгээгүй дээр нь живүүлдэг

	Хэл судалсан минь

	Тихон Петрович

	Сөнөөгч хөлөг

	Женя Румянцева

	Хорин жилийн дараа

	Харь зүрх

	Өвлийн царс

	 

	Е. Шийхарын орчуулга:

	Дан хүүхнүүд (тууж)

	 

	 

	[image: Image]



	



	1979 оны хэвлэл “ЮРИЙ НАГИБИН : ЦЭНГЭГ ЦӨӨРӨМ” номын Хэвлэн нийтлэлийн мэдээлэл

	C2

	H—155

	 

	VII—3 

	223—79

	 

	ЮРИЙ НАГИБИН

	 

	ЦЭНГЭГ ЦӨӨРӨМ

	 

	Орчуулсан Ж. Лхагва, Е. Шийхар

	Редактор Д. Алтанхуяг

	 

	Зураач Ц. Байды

	Уран сайхны редактор Д. Сандагдорж 

	Техник редактор Ш. Цэвэлмаа

	Хянагч X. Цэрэнцоо, Б. Дээшин

	 

	Өрөлтөд 1979—1—2 

	Хэвлэлтэд 1979—3—25

	 

	Цаасны хэмжээ 70—108/32 

	Х.х. 9,25 

	Х.н.х. 12,95

	 

	Хэвлэсэн тоо 7700 

	 

	ХГ № 273/78 

	Зах № 36

	 

	Үнэ 3 төг 60 мөн

	 

	Улсын Хэвлэлийн Газар. 

	Улаанбаатар. Улсын Их Сургуулийн гудамж, 1.

	 

	Сүхбаатарын нэрэмжит Хэвлэлийн Комбинат 

	Улаанбаатар, Сүхбаатарын талбай, 2.


cover.jpeg





images/image.png





images/image-1.png





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






